
Nd. 246. Frumvarp til skipulagslaga. [230. mál]
(Lagt fyrir Alþingi á 109. löggjafarþingi 1986.)

I. KAFLI

Almenn ákvæði.
1. gr.

Tilgangur laga þessara er að tryggja að skipulega sé staðið að ákvörðunum um land-
notkun, mótun byggðar og mannvirkja, nýtingu náttúruauðlinda og að tryggja faglega með-
ferð skipulagsmála.

2. gr.
Lög þessi gilda í lögsögu íslenska ríkisins.

3. gr.
Skipulagsáætlun samkvæmt lögum þessum er greinargerð ásamt nauðsynlegum upp-

dráttum um skipulag lands.
Skipulagsáætlanir eru ferns konar: Landsskipulag, svæðisskipulag, aðalskipulag og

deiliskipulag.
Landsskipulag skal gera ef ráðherra og ríkisstjórn ákveða og tekur þá tillandsins alls,

þróunar atvinnuvega, opinberrar þjónustu, samgangna og byggðar í meginatriðum.
Svæðisskipulag skal gera ef ráðherra ákveður svo að fengnum umsögnum skipulags-

stjórnar og skipulagsstjóra og nær það þá yfir tvö eða fleiri samliggjandi sveitarfélög eða
landshluta og skal fjalla um samræmda byggðaþróun á grundvelli landsskipulagsáætlunar ef
hún liggur fyrir.

Aðalskipulag skal gera í öllum sveitarfélögum og á þar að gera grein fyrir stefnu
sveitarstjórnar að því er varðar landnotkun, nýtingu lands, meginumferðaræðar og þróun
byggðar í sveitarfélaginu. Aðalskipulag skal vera í samræmi við svæðisskipulag ef það liggur
fyrir.

Deiliskipulag nær yfir einstök sveitarfélög, hverfi, bæjarhluta eða reiti innan ramma
aðalskipulags þar sem nánari grein er gerð fyrir landnotkun, nýtingu lands, gatnaskipulagi
og annarri mannvirkjagerð.

II. KAFLI

Stjórn skipulagsmála.
4. gr.

Félagsmálaráðuneytið fer með yfirstjórn skipulagsmála samkvæmt lögum þessum.
Ráðuneytinu til aðstoðar er skipulagsstjórn og skipulagsstjóri ríkisins.

5. gr.
Í skipulagsstjórn eiga sæti fimm menn, þrír skipaðir af ráðherra eftir tilnefningu

Sambands íslenskra sveitarfélaga en tveir án tilnefningar. Skulu þeir skipaðir til fjögurra ára
eftir hverjar almennar sveitarstjórnarkosningar. Varamenn eru skipaðir á sama hátt.

Skipulagsstjórn kýs sér formann, varaformann og ritara til tveggja ára í senn.

6. gr.
Verkefni skipulagsstjórnar er að vera opinberum aðilum til ráðuneytis um allt sem

skipulagsmál varðar, eiga frumkvæði að skipulagningu og endurskipulagningu þar sem hún

telur þess þörf, ganga frá skipulagsuppdráttum er berast til staðfestingar, samþykkja
skipulagsáætlanir skv. 3. mgr. 21. gr. og fara að öðru leyti með stjórn skipulagsmála eftir því
sem segir í lögum þessum.

Skipulagsstjórn fjallar um starfs- og fjárhagsáætlanir Skipulagsstofu ríkisins og önnur
mál er snerta starfsemi hennar. Hún fjallar einnig um setningu staðla og reglugerða um
skipulagsmál.

Ráðherra ákveður skipulagsstjórn laun sem greiðast ásamt öllum kostnaði við störf
hennar úr ríkissjóði.

Skipulagsstjórn skal árlega gefa ráðuneytinu skýrslu um störf sín.

7. gr.
Ráðherra skipar skipulagsstjóra ríkisins að fengnum tillögum skipulagsstjórnar.
Skipulagsstjóri veitir Skipulagsstofu ríkisins forstöðu. Hann ræður starfsmenn til

stofnunarinnar í samráði við ráðuneytið. Laun skipulagsstjóra, starfsfólks og annar
kostnaður greiðist úr ríkissjóði.

Skipulagsstjóri getur í samráði við hlutaðeigandi sveitarstjórnir falið sérmenntuðum
mönnum utan Skipulagsstofunnar einstök verkefni.

Skipulagsstjóri skal árlega gefa ráðuneytinu skýrslu um störf sín.
Verkefni Skipulagsstofu ríkisins eru sem hér segir:

Að láta framkvæma eftir því sem þörf krefur mælingar og kortagerð til afnota við
gerð skipulagsáætlana í samráði við hlutaðeigandi sveitarstjórnir.

Að sjá um í samvinnu við sveitarstjórnir að gerðar séu skipulagsáætlanir.
Að annast gerð skipulagsáætlana fyrir þær sveitarstjórnir sem þess óska.
Að yfirfara skipulagsáætlanir sem gerðar eru á vegum sveitarstjórna og lagðar eru

fram til samþykktar eða staðfestingar skipulagsstjórnar og gera tillögur um afgreiðslu
þeirra.

Að hafa umsjón með því að farið sé eftir gildandi skipulagsáætlunum og fylgjast
með störfum skipulags- og byggingarnefnda.

Að annast heimildaöflun, varðveislu gagna og upplýsingamiðlun á sviði skipulags-
mála.

Að beita sér fyrir rannsóknum og annast ráðgjöf á sviði skipulagsmála.

8. gr.
Heimilt er ráðherra að fenginni umsögn skipulagsstjórnar og skipulagsstjóra að ráða

skipulagsráðgjafa eða setja á stofn útibú sem starfa skulu í tengslum við þjónustustöðvar í
einstökum kjördæmum enda komi ósk um það frá sveitarfélögum eða samtökum þeirra.

9. gr.
Sveitarstjórn lætur gera skipulagsáætlanir fyrir sveitarfélagið og getur í samráði við

skipulagsstjórn falið verkið starfsmönnum sveitarfélagsins, Skipulagsstofu ríkisins eða
einkaaðilum.

Leyfi skipulagsstjórnar ríkisins og samþykki ráðherra þarf til framkvæmda á landsvæð-
um sem ekki tilheyra neinu sveitarfélagi.

10. gr.
Í sveitarfélögum með 1000 íbúa eða fleiri skal eftir hverjar sveitarstjórnarkosningar

kjósa fimm manna skipulagsnefnd er sé til ráðuneytis fyrir sveitarstjórn í skipulagsmálum.
Sveitarstjórn kýs skipulagsnefnd og skal formaður nefndarinnar vera aðalmaður eða

varamaður í sveitarstjórn. Varamenn skulu kjörnir á sama hátt.

Íöðrum sveitarfélögum getur sveitarstjórn kosið skipulagsnefnd, sbr. 1. mgr., eða falið
byggingarnefnd verkefni skipulagsnefndar.

Skipulagsstjóri eða staðgengill hans hefur rétt til setu á fundum skipulagsnefnda með
málfrelsi og tillögurétti.

11. gr.
Skipulagsnefnd skal vera sveitarstjórn til ráðuneytis um allt er varðar skipulagsmál í

sveitarfélaginu.
Sama á við um byggingarnefndir sem falið er verkefni skipulagsnefnda.
Um skipulagsnefndir og starfshætti þeirra gilda sömu reglur og um nefndir samkvæmt

sveitarstjórnarlögum.
Skipulagsnefnd skal halda gerðabók og skrá þar öll erindi sem lögð eru fram á fundum

hennar og hvaða tillögur nefndin gerir til sveitarstjórnar um afgreiðslu þeirra.

12. gr.
Ef ráðherra hefur ákveðið að gert skuli svæðisskipulag skv. 4. mgr. 3. gr. skulu

sveitarstjórnir sem hlut eiga að máli hver um sig skipa tvo aðalmenn og tvo til vara í
samvinnunefnd. Skipulagsstjórn skipar einn mann í nefndina og skal hann vera formaður
hennar. Umboð nefndarinnar gildir til næstu sveitarstjórnarkosninga. Ráðherra setur
samvinnunefndinni starfsreglur að fengnum tillögum frá hlutaðeigandi sveitarstjórnum og
skipulagsstjórn.

III. KAFLI

Skipulagsskylda og skipulagsáætlanir.
13. gr.

Öll sveitarfélög eru skipulagsskyld, sbr. 17. gr.
Allar byggingar ofan jarðar og neðan og önnur mannvirki, sem áhrif hafa á útlit

umhverfisins, skulu byggð í samræmi við áður samþykkt eða staðfest deiliskipulag, sbr.
18. gr.

Nú er deiliskipulag ekki fyrir hendi af sveitarfélagi eða hluta þess og getur þá
sveitarstjórn að fengnum meðmælum skipulagsstjórnar leyft einstakar byggingarfram-
kvæmdir, svo sem byggingar á lögbýlum. Slík leyfi má binda skilyrðum.

Umsókn um byggingarleyfi á lögbýlum skal fylgja afstöðuuppdráttur, þar sem m.a. er
sýnd vegartenging, nærliggjandi byggingar og helstu lagnir.

14. gr.
Ef félagsmálaráðherra og ríkisstjórn ákveða að láta gera landsskipulagsáætlun sam-

kvæmt 3. mgr. 3. gr. skal slík skipulagsáætlun gerð í samvinnu við önnur ráðuneyti,
Byggðastofnun, aðrar stofnanir og félagasamtök eftir því sem ráðherra telur ástæðu til.

Landsskipulagi er ætlað að skapa grundvöll fyrir aðrar skipulagsáætlanir og byggðaáætl-
anir.

Ráðuneytum og stofnunum hins opinbera er skylt að veita upplýsingar og aðstoð við
gerð landsskipulags eftir því sem ráðherra telur nauðsynlegt.

Tillögu að landsskipulagi skal leggja fyrir Alþingi til kynningar.
Landsskipulag skal endurskoða eigi sjaldnar en á fjögurra ára fresti.

15. gr.
Samvinnunefnd skv. 12. gr. skal hafa á hendi yfirstjórn á gerð svæðisskipulagsáætlunar í

samvinnu við Skipulagsstofu ríkisins og aðra opinbera aðila sem fara með þá málaflokka sem
svæðisskipulagið nær til.

Gera skal í aðalatriðum grein fyrir forsendum skipulagsins, stefnu hlutaðeigandi
sveitarstjórna um þróun byggðar, þéttbýlismyndun og landnotkun á svæðinu. Gæta skal
umhverfissjónarmiða, tryggja hagkvæma notkun og nýtingu lands, vatns og annarra náttúru-
auðlinda og forðast hvers konar mengun.

Ef svæðisskipulag liggur ekki fyrir verða þéttbýliskjarnar ekki myndaðir nema með
samþykki ráðherra að fengnum umsögnum skipulagsstjóra og skipulagsstjórnar.

16. gr.
Þegar samvinnunefnd hefur lokið gerð tillögu að svæðisskipulagi skal hún kynna hana

hlutaðeigandi sveitarstjórnum og íbúum á svæðinu.
Íbúar og aðrir sem hagsmuna hafa að gæta á því landsvæði sem svæðisskipulag nær til

skulu hafa sex vikna frest frá kynningu svæðisskipulags til þess að skila skriflegum
athugasemdum við það til samvinnunefndar.

Samvinnunefnd sendir athugasemdirnar ásamt umsögn og endanlegri tillögu sinni til
sveitarstjórna á svæðinu. Sveitarstjórnir skulu gefa umsögn um tillöguna innan sex vikna.
Sveitarstjórn telst hafa samþykkt tillöguna ef umsögn hennar berst ekki innan tilskilins
frests.

Samvinnunefnd skal taka afstöðu til breytingartillagna og umsagna sveitarstjórna og
senda skipulagsstjórn endanlega tillögu til samþykktar.

Telji samvinnunefnd æskilegt að fá staðfestingu ráðherra á svæðisskipulagstillögunni fer
um málsmeðferð svo sem segir í 22.-25. gr. laga þessara.

17. gr.
Aðalskipulag skal gert fyrir öll sveitarfélög.
Í aðalskipulagi skal gera grein fyrir núverandi byggð og atvinnuháttum og fyrir stefnu

sveitarstjórnar um landnotkun og þróun byggðar.
Á þéttbýlisstöðum skal sýna landnotkun, skiptingu í íbúðasvæði, atvinnu- og þjónustu-

svæði og ákveða nýtingarhlutfall á þeim svæðum. Þá skal og sýna útivistarsvæði, svæði fyrir
opinberar byggingar, meginumferðarkerfi , höfuðlagnir , flugvallarsvæði , hafnarsvæði, jarð-
hitasvæði, verndarsvæði vatnsbóla, efnistökusvæði og svæði fyrir sorphauga.

í dreifbýli skal auk þess gera grein fyrir framtíðarhorfum í landbúnaði og hvar gera skuli
ráð fyrir t.d. skógrækt og sumarbústaðasvæðum.

Stefna skal að skynsamlegri notkun náttúruauðlinda, gæta umhverfissjónarmiða, stuðla
að verndun náttúru landsins og sögulegra minja og koma í veg fyrir hvers konar mengun eftir
því sem unnt er.

Þess skal gætt að aðalskipulagið samræmist þeim áætlunum sem gerðar hafa verið fyrir
hlutaðeigandi svæði og landið í heild.

Hafa skal samráð við aðila sem fara með þá málaflokka sem aðalskipulagið tekur til.
Áður en sveitarstjórn tekur endanlega afstöðu til aðalskipulagstillögu eða meiri háttar

breytinga skal efnt til almenns borgarafundar þar sem sveitarstjórn kynnir tillöguna.
Að lokinni kynningu gengur skipulagsnefnd og sveitarstjórn frá tillögunni og sendir

hana skipulagsstjórn til umfjöllunar með beiðni um heimild til að auglýsa hana.

18. gr.
Deiliskipulag skal gera yfir tiltekin svæði innan marka aðalskipulags. Þar skal gera

nánari grein fyrir einstökum atriðum aðalskipulagsins.
Á uppdrætti deiliskipulags skal m.a. sýna: legu og breidd gatna og gangstíga, torg,

húsalínur , lóðamörk, byggingarreiti, húsahæðir , bifreiðageymslur og bifreiðastæði, opin
svæði, leikvelli og önnur útivistarsvæði. Við deiliskipulagningu eldri hverfa skal gæta

húsafriðunarlaga. Þá skal gera grein fyrir nýtingarhlutfalli, en með nýtingarhlutfalli er átt
við hlutfall milli samanlagðs gólfflatar húss og lóðarstærðar.

Við gerð deiliskipulags skal taka sérstakt tillit til barna, fatlaðra og aldraðra eftir því
sem aðstæður leyfa. Auðkenna má sérstaklega svæði á áberandi stöðum, svo sem við torg og
aðalgötur, og ákveða að leyfi til byggingar þar sé háð samþykki skipulagsstjórnar.

Þegar sveitarstjórn hefur lokið gerð deiliskipulagstillögu skal hún að fenginni heimild
skipulagsstjórnar auglýsa tillöguna opinberlega, sbr. 23. gr.

19. gr.
Sveitarstjórnir og skipulagsstjórn geta með samþykki ráðherra látið fara fram sam-

keppni um skipulag ákveðins sveitarfélags, hluta þess eða svæðis sem nær að nokkru leyti
eða öllu yfir tvö sveitarfélög eða fleiri.

Um samkeppnina skal fara eftir þeim samkeppnisreglum er skipulagsstjórn og
sveitarstjórn samþykkja, en að öðru leyti sker ráðherra úr vafaatriðum og er úrskurður hans
fullnaðarúrskurður .

20. gr.
Ráðherra skal að fengnum tillögum skipulagsstjóra og skipulagsstjórnar setja reglugerð

um gerð skipulagsáætlana. Þar skal m.a. kveðið á um mælikvarða, gerð og frágang
skipulagsuppdrátta, hvert skuli vera efni greinargerða og hvaða lágmarkskröfur gilda um
einstaka þætti skipulagsáætlana.

IV. KAFLI

Meðferð skipulagsáætlana.
21. gr.

Skylt er að staðfesta aðalskipulag fyrir öll sveitarfélög.
Jafnframt er skylt að staðfesta deiliskipulag fyrir eldri hverfi sem fyrirhugað er að

endurbyggja að einhverju eða öllu leyti. Þá skal staðfesta deiliskipulag á landi í einkaeign ef
einhverjir eigenda, sveitarstjórn eða skipulagsstjórn óska þess.

Allar aðrar deiliskipulagsáætlanir skulu hljóta samþykki skipulagsstjórnar.

22. gr.
Þegar sveitarstjórn hefur samþykkt tillögu að skipulagsáætlun skal hún senda skipulags-

stjórn tillöguna með beiðni um heimild til að auglýsa hana opinberlega.
Sama máli gegnir þegar sveitarstjórn óskar að breyta skipulagsáætlun nema um

óverulega breytingu sé að ræða, sbr. 34. gr.

23. gr.
Að fenginni heimild skipulagsstjórnar skal sveitarstjórn auglýsa tillöguna á þann hátt

sem venja er um auglýsingar stjórnvalda á viðkomandi stað, enn fremur skal birta auglýs-
inguna í Lögbirtingablaðinu.

Í auglýsingu skal tilgreint til hvaða svæðis tillagan nái, hvar uppdrættir ásamt
fylgiskjölum séu til sýnis og hve lengi en það skal eigi vera skemmri tími en sex vikur. Í
auglýsingu skal almenningi og stofnunum boðið að gera athugasemdir við tillöguna innan
ákveðins frests sem eigi skal vera skemmri en átta vikur frá birtingu auglýsingar. Jafnframt
skal tekið fram hvert skila eigi athugasemdum og að þeir sem eigi geri athugasemdir við
auglýsta skipulagstillögu innan tilskilins frests teljist samþykkja hana.

24. gr.
Þegar frestur skv. 23. gr. er liðinn skal sveitarstjórn fjalla um athugasemdir sem borist

hafa og senda þær til skipulagsstjórnar innan átta vikna ásamt umsögnum sínum um hverja
athugasemd og tillöguna í heild. Hafi athugasemdir leitt til verulegra breytinga á
skipulagstillögunni skal hún auglýst á ný, sbr. 23. gr.

Ef skipulagsstjórn er sammála afgreiðslu sveitarstjórnar áritar hún skipulagsáætlunina
ásamt framkvæmdastjóra hlutaðeigandi sveitarfélags.

25. gr.
Sé um tillögu að aðalskipulagsáætlun að ræða eða deiliskipulagsáætlun, sem skylt er að

staðfesta, skal skipulagstillagan send félagsmálaráðherra ásamt framkomnum athuga-
semdum og umsögnum sveitarstjórnar og skipulagsstjórnar. Fallist ráðherra á tillöguna
staðfestir hann hana með áritun sinni og lætur birta tilkynningu um staðfestinguna í
Stjórnartíðindum.

Á sama hátt lætur skipulagsstjórn birta auglýsingu í Stjórnartíðindum um samþykkt sína
á þeim skipulagsáætlunum sem ekki er skylt að staðfesta.

26. gr.
Sveitarstjórn skal varðveita eitt eintak af staðfestum og samþykktum skipulagsáætlun-

um. Einnig skal skipulagssstjóri varðveita eitt eintak af slíkum áætlunum.
Sveitarstjórn ber að auglýsa staðfestar og samþykktar skipulagsáætlanir á þann hátt sem

venja er um í hverju sveitarfélagi og hafa áætlanirnar til sýnis í fjórar vikur.

27. gr.
Heimilt er sveitarstjórn með samþykki skipulagsstjórnar að fresta staðfestingu skipu-

lagsáætlunar fyrir hluta sveitarfélags um ákveðið árabil, þó ekki lengur en um 10 ár í senn.
Slík svæði skal auðkenna á uppdrætti.

V. KAFLI

Eftirlit með framkvæmd skipulagsáætlana.
28. gr.

Ef sveitarstjórn lætur undir höfuð leggjast að ganga frá tillögu að aðalskipulagi innan
hæfilegs frests, sem skipulagsstjórn setur, er skipulagsstjórn heimilt, að fengnu samþykki
ráðherra, að láta semja tillögu að aðalskipulagi á kostnað viðkomandi sveitarsjóðs.

Skipulagsstjórn sendir aðalskipulagstillöguna síðan til sveitarstjórnar sem skal gefa
umsögn sína innan sex vikna. Ef umsögn berst eigi innan tilskilins frests telst sveitarstjórn
hafa samþykkt tillöguna.

Að því búnu felur skipulagsstjórn sveitarstjórn að auglýsa tillöguna opinberlega og fer
um frekari meðferð hennar skv. 22.-25. gr.

29. gr.
Sveitarstjórnir, byggingarnefndir og byggingarfulltrúar bera ábyrgð á því að hvarvetna

sé byggt í samræmi við gildandi skipulag. Skipulagsstjóra og starfsmönnum hans ber að hafa
eftirlit með starfi byggingarfulltrúa og byggingarnefnd a að þessu leyti.

30. gr.
Nú eru hafnar framkvæmdir sem ekki eru í samræmi við gildandi skipulag og skal

sveitarstjórn þá hlutast til um að þær verði stöðvaðar þegar í stað.
Fara skal með slík mál skv. VIII. kafla byggingarlaga nr. 54/1978.

31. gr.
Nú kemur í ljós að skipulagsákvæði eru brotin og sveitarstjórn beitir ekki valdi sínu til

að leiðrétta það og getur þá ráðuneytið, að fengnum tillögum skipulagsstjórnar, hlutast til
um að mannvirki, sem tvímælalaust brjóta í bága við gildandi skipulag, verði fjarlægð á
kostnað hlutaðeigandi sveitarsjóðs.

32. gr.
Telji skipulagsstjórn að byggingarleyfi brjóti í bága við skipulag skal hún óska eftir því

við ráðherra að það verði fellt úr gildi. Áður en ráðherra fellir úrskurð sinn skal hann leita
umsagnar sveitarstjórnar og skal hún berast ráðherra innan fjögurra vikna.

Óheimilt er að hefja eða halda áfram framkvæmdum meðan úrskurðar er beðið.

VI. KAFLI

Endurskoðun skipulagsáætlana.
33. gr.

Eigi sjaldnar en á fimm ára fresti skulu sveitarstjórnir meta hvort forsendur
skipulagsáætlunar hafi breyst það verulega að ástæða sé til endurskoðunar. Telji sveitar-
stjórn að svo sé fer um málsmeðferð samkvæmt IV. kafla eftir því sem við á hverju sinni.

34. gr.
Nú óskar sveitarstjórn að gerð verði breyting á staðfestu eða samþykktu skipulagi sem

er það óveruleg að ekki er talin ástæða til meðferðar skv. IV. kafla og skal þá gera rökstudda
tillögu til skipulagsstjórnar um breytinguna. Tillögunni skal fylgja yfirlýsing sveitarstjórnar
um að hún taki að sér að bæta það tjón er einstakir aðilar kunna að verða fyrir við
breytinguna.

Ef skipulagsstjórn samþykkir breytinguna tilkynnir hún það félagsmálaráðuneytinu sem
sér um að auglýsa breytinguna í Stjórnartíðindum.

35. gr.
Ef sveitarstjórn óskar að breyta samþykktu deiliskipulagi og breytingin er innan ramma

staðfests aðalskipulags skal nágrönnum, sem hagsmuna eiga að gæta, tilkynnt um
fyrirhugaða breytingu og gefinn kostur á að tjá sig um hana skriflega innan fjögurra vikna
frá því þeim var tilkynnt um samþykkt sveitarstjórnar. Sveitarstjórn skal fara yfir þær
athugasemdir sem berast og senda tillögu sína að breyttri deiliskipulagstillögu ásamt
röksemdum fyrir henni og umsögn um athugasemdirnar hverja fyrir sig til skipulagsstjórnar
til umfjöllunar.

VII. KAFLI

Landmælingar og lóðaskrár .
36. gr.

Á öllum þéttbýlisstöðum skal mæla svæði það, sem byggð nær yfir, og eigi minna land
umhverfis en ætla má að fullnægi eðlilegum vexti byggðarinnar næstu 25 ár.

Sveitarstjórn ákveður í samráði við skipulagsstjóra hvar mælingar, myndataka úr lofti
og endurskoðun eldri mælinga skuli fram fara hverju sinni.

37. gr.
Umráðamönnum lands og lóða er skylt að leyfa mælingamönnum umferð um lönd og

lóðir eftir því sem þörf krefur vegna mælinga og leyfa þeim að setja föst merki (hæðarmerki
á hús og merki á jörðu) þar sem slíkt er nauðsynlegt enda sé það ekki til lýta eða tjóns.

38. gr.
Um gerð og frágang uppdrátta samkvæmt þessum kafla fer eftir reglugerð sem ráðherra

setur.
39. gr.

Sveitarstjórnir skulu láta gera skrá yfir allar jarðir, lönd og lóðir innan sveitarfélagsins.
Gefa skal öllum götum, vegum og torgum í sveitarfélaginu nöfn og tölusetja öll lönd og

lóðir við aðliggjandi veg eða götu.
Í reglugerð, sem félagsmálaráðuneytið setur í samráði við skipulagsstjórn, Fasteigna-

mat ríkisins og Hagstofu Íslands, skal kveðið nánar á um skráningu lóða og fasteigna og gerð
og frágang fasteignaskrár.

40. gr.
Óheimilt er að skipta jörðum, löndum eða lóðum eða breyta landamerkjum og

lóðamörkum nema samþykki sveitarstjórnar komi til.
Áður en sveitarstjórn veitir slíkt samþykki fyrir byggingarlóðir skal liggja fyrir

samþykkt deiliskipulag svo og nafn götu og númer en aðrar nýjar landareignir skulu hafa
nafn og númer til skrásetningar í lóðaskrá.

Sveitarstjórn getur krafist þess að gerður sé fullnægjandi uppdráttur af hinum nýju
lóðum eða löndum til afnota fyrir lóðaskrá og þinglýsingu.

VIII. KAFLI

Forkaupsréttur, eignarnám og skaðabætur.
41. gr.

Sveitarstjórn getur með sérstakri samþykkt áskilið sér forkaupsrétt að tilteknum
fasteignum innan sveitarfélagsins ef hún telur slíkt nauðsynlegt af skipulagsástæðum.
Samþykkt um forkaupsrétt skal send ráðherra til staðfestingar og skal þinglýsa henni sem
kvöð á hlutaðeigandi fasteignir.

Eigendur fasteigna þeirra, er slíkar samþykktir taka til, skulu skyldir til að bjóða
sveitarstjórn að ganga inn í kaup fasteigna við sölu þeirra á sama verði og með sömu kjörum
og stendur til boða hjá öðrum aðilum. Innan fjögurra vikna frá því að sveitarstjórn er boðið
að neyta forkaupsréttar skal hún segja til um hvort hún vill neyta forkaupsréttar eða eigi.
Svari sveitarstjórn eigi boði eiganda fasteignar innan tilskilins frests skal líta svo á að
forkaupsrétti sé hafnað.

42. gr.
Heimilt er sveitarstjórn að fengnum meðmælum skipulagsstjórnar og samþykki

ráðherra að taka eignarnámi landsvæði eða fasteignir innan sveitarfélagsins ef skipulags-
stjórn telur það nauðsynlegt vegna fyrirsjáanlegrar og eðlilegrar þróunar sveitarfélagsins.

Heimilt er sveitarstjórn að fengnum meðmælum skipulagsstjórnar og samþykki
ráðherra að taka eignarnámi einstakar fasteignir eða hluta fasteignar ef þess gerist nauðsyn
vegna framkvæmda á staðfestu deiliskipulagi.

Heimilt er sveitarstjórn að taka eignarnámi með sömu skilyrðum og tilgreind eru í 1.
mgr. efnisnámur sem nauðsynlegar eru til framkvæmda á skipulagi. Séu slíkar námur í öðru
sveitarfélagi þarf samþykki sveitarstjórnar í því sveitarfélagi til að eignarnám nái fram að
ganga.

Um framkvæmd eignarnáms fer eftir reglum laga nr. 11/1973.

43. gr.
Nú rýrnar lóð verulega við framkvæmd skipulags og er þá sveitarstjórn skylt að kaupa

lóðina ef eigandi krefst þess. Náist ekki samkomulag um kaupverð skal það ákveðið af
dómkvöddum matsmönnum.

44. gr.
Náist ekki samkomulag milli umráðamanna fasteigna um endurbyggingu byggingarreits

eða hluta hans samkvæmt staðfestu eða samþykktu skipulagi getur sveitarstjórn að fengnum
meðmælum skipulagsstjórnar og samþykki ráðherra tekið einstakar fasteignir á byggingar-
reitnum eignarnámi.

45. gr.
Við ákvörðun eignarnámsbóta skv. 42. og 44. gr. skal m.a. taka tillit til verðs

sambærilegra eigna á almennum markaði og hver arður af eigninni hefur verið við eðlilega
notkun fram að gerð skipulags eða eignarnámi en eigi skal miða eignarnámsbætur við ætlað
framtíðarverð eignar.

46. gr.
Nú er land í einkaeign og eigandi óskar eftir því við sveitarstjórn að það eða hluti þess

verði skipulagt sem byggingarlóðir í samræmi við aðalskipulag og skal þá sveitarstjórn slíkt
heimilt, enda láti landeigandi endurgjaldslaust af hendi við sveitarfélagið til almennings-
þarfa, t.d. gatna og leikvalla, land sem svarar til V3 af heildarflatarmáli þeirra byggingarlóða
sem heimild sveitarstjórnar nær til. Sama á við ef um sumarbústaðahverfi er að ræða.

Ef landeigandi ræður ekki yfir nægu landi umfram lóð eða lóðir getur sveitarstjórn
heimilað að hann leysi sig undan kvöð þessari með því að greiða andvirði þess sem á vantar
samkvæmt mati dómkvaddra manna.

Sveitarstjórn getur bundið heimild skv. 1. mgr. því skilyrði að greitt verði fullt
gatnagerðargjald í sveitarsjóð skv. þeim reglum sem gilda í sveitarfélaginu.

IX. KAFLI
Um greiðslu kostnaðar o.Il,

47. gr.
Kostnaður við mælingar, loftljósmyndun og kortagerð skv. 36. gr. skiptist til helminga

milli Skipulagsstofu ríkisins og hlutaðeigandi sveitarfélags eða sveitarfélaga.

48. gr.
Kostnaður við gerð skipulagsáætlana greiðist sem hér segir:
Kostnaður við gerð landsskipulags greiðist úr ríkissjóði.
Kostnaður við gerð svæðisskipulags greiðist til helminga af Skipulagsstofu ríkisins og

hlutaðeigandi sveitarfélögum í samræmi við íbúafjölda, enda skal fyrirfram gerð áætlun um
kostnað við verkið og aðilar fallist á hana. Sveitarfélög bera kostnað af starfi fulltrúa sinna í
samvinnunefndum sbr. 12. gr.

Kostnaður við gerð aðalskipulags greiðist til helminga af Skipulagsstofu ríkisins og
hlutaðeigandi sveitarstjórn samkvæmt fyrirfram gerðri áætlun og samningi hverju sinni.

Kostnaður við skipulagssamkeppnir skv. 19. gr. greiðist til helminga af Skipulagsstofu
ríkisins og hlutaðeigandi sveitarstjórnum.

Í sveitarfélögum með 1000 íbúa eða fleiri greiðist allur kostnaður við gerð deiliskipulags
úr sveitarsjóði, í öðrum sveitarfélögum greiðist kostnaðar til helminga af Skipulagsstofu
ríkisins og hlutaðeigandi sveitarfélögum.

Verði ágreiningur um skiptingu kostnaðar skv. 47. og 48. gr. sker ráðherra úr að
fenginni umsögn skipulagsstjórnar og hlutaðeigandi sveitarstjórna.

49. gr.
Nú óskar sveitarstjórn að annast gerð og reglulega endurskoðun aðalskipulags og

deiliskipulags , sbr. 9. gr., annaðhvort með eigin sérmenntuðum starfsmönnum eða

sérmenntuðum ráðgjöfum á sviði skipulagsmála og er þá skylt að greiða hlutaðeigandi
sveitarstjórn þau skipulagsgjöld sem innheimtast af gjaldskyldum eignum í sveitarfélaginu
skv. 50. gr.

50. gr.
Til þess að standa straum af kostnaði og framkvæmd skipulagsmála samkvæmt lögum

þessum er ráðherra heimilt að ákveða með reglugerð að innheimt skuli í ríkissjóð sérstakt
gjald er nefnist skipulagsgjald. Skipulagsgjald má nema allt að 3<]100 - þremur af þúsundi-
af brunabótamati hverrar nýbyggingar sem reist er. Nú er um að ræða mannvirki sem ekki er
metið til brunabótaverðs og skal þá miða skipulagsgjaldið við fasteignamat mannvirkisins.

Skipulagsgjald fellur í gjalddaga þegar virðingargjörð mannvirkis hefur farið fram.

X. KAFLI
Refsiákvæði og gildistaka.

Sl. gr.
Brot á lögum þessum varða sektum sem renna í ríkissjóð. Um meðferð slíkra mála skal

fara að hætti opinberra mála.

Ákvæði til bráðabirgða.
Á meðan varnarsamningur Íslands og Bandaríkjanna, sbr. lög nr. 110/1951, er í gildi fer

utanríkisráðherra með yfirstjórn skipulagsmála á varnarsvæðum í samræmi við lög nr.
106/1954 og lætur gera skipulagsáætlanir fyrir varnarsvæðin og skal þá tekið mið af lögum
þessum að svo miklu leyti sem við getur átt.

Lög þessi öðlast gildi 1. janúar 1988. Jafnframt falla úr gildi lög nr. 19/1964, með síðari
breytingum.

Athugasemdir við lagafrumvarp þetta.
Sérlög um skipulagsmál voru fyrst sett árið 1921. Á þeim lögum voru síðan gerðar

nokkrar breytingar 1926, 1932 og 1938.
Ný skipulagslög voru sett árið 1964 og gilda þau með áorðnum breytingum frá 1972,

1974 og 1978.
Samkvæmt lögunum frá 1921 náði skipulagsskyldan eingöngu til sveitarfélaga með yfir

500 íbúa en með lagabreytingu árið 1938 var sú tala færð niður í 200. Með setningu nýrra
skipulagslaga 1964 var þéttbýli með 50 íbúa eða þar yfir gert skipulagsskylt.

Við setningu byggingarlaga 1978, sem tóku til landsins alls, var sú breyting gerð á
skipulagslögunum að þau skyldu ná til allra sveitarfélaga í landinu.

Í frumvarpi því er hér liggur fyrir er fjallað um fjórar gerðir skipulagsáætlana, þ.e.
landsskipulag, svæðisskipulag, aðalskipulag og deiliskipulag. Ákvæðið um landsskipulag er
heimildarákvæði og nýmæli í íslenskum lögum.

Í frumvarpinu er lögð áhersla á aukið frumkvæði sveitarstjórna. Þar er kveðið á um að
sveitarstjórnir skuli láta gera skipulagsáætlanir (aðalskipulag og deiliskipulag). Þær geta
falið Skipulagsstofu ríkisins og útibúum hennar eða einkaaðilum þetta verkefni. Samkvæmt
gildandi lögum er meginreglan hins vegar sú að skipulagsstjóri annist gerð skipulagsáætlana.

Samkvæmt frumvarpinu eru gerðar töluverðar breytingar á verksviði skipulagsstjórnar
ríkisins og á skipan hennar. Enn fremur eru í frumvarpinu ákvæði um meiri þátttöku
almennings í ákvarðanatöku um skipulagsmál en í gildandi lögum.

Það er nýmæli að ráðherra er heimilt að setja á stofn útibú Skipulagsstofu ríkisins er
starfi í tengslum við þjónustustöðvar í hinum einstöku kjördæmum.

Þau ákvæði gildandi skipulagslaga sem ekki hefur reynt á eru að mestu felld burt, svo
sem VI. kafli um framkvæmd skipulags eldri hverfa, en önnur ákvæði voru stytt verulega,
svo sem ákvæðin um skaðabætur vegna framkvæmda á skipulagi.

Hér á eftir fylgja athugasemdir við einstakar greinar frumvarpsins og að hvaða leyti þær
eru frábrugðnar gildandi lögum:

Um 1. gr.
Greinin þarfnast ekki skýringa.

Um 2. gr.
Með grein þessari er kveðið á um að gildissvið laganna sé landið allt og landhelgin.

Um 3. gr.
Í greininni eru skilgreindir þeir fjórir aðalflokkar skipulagsáætlana sem frumvarpið

fjallar um.
Hugtakið landsskipulag er nýmæli í lögum hér á landi.

Um 4. gr.
Þarfnast ekki skýringa.

Um 5. gr.
Þegar skipulagslög voru sett árið 1921 var húsameistari ríkisins eini háskólamenntaði

arkitekt landsins en vegamálastjóri einn af örfáum verkfræðingum. Þótti því eðlilegt að þeir
ættu sæti í skipulagsnefnd ríkisins. Nú munu vera hátt á annað hundrað arkitekt ar og um 600
verkfræðingar í landinu og hafa sumir þeirra hlotið sérmenntun á sviði skipulagsmála. Þróun
undanfarinna ára hefur gengið í þá átt að hafa ekki embættismenn í föstum sætum í nefndum
og ráðum sem fara með áþekk störf og skipulagsstjórn. Með hliðsjón af þessu er lagt til að í
skipulagsstjórn sitji fimm menn, allir skipaðir af ráðherra, þrír samkvæmt tilnefningu frá
Sambandi íslenskra sveitarfélaga og tveir án tilnefningar.

Um 6. gr.
Verksvið skipulagsstjórnar er aukið allverulega frá því sem gildandi lög gera ráð fyrir.

Um 7. gr.
Það nýmæli er tekið upp í frumvarpinu að stofnun sú, er skipulagsstjóri ríkisins veitir

forstöðu og til þessa hefur kallast Skipulag ríkisins, skuli hér eftir heita Skipulagsstofa
ríkisins.

Allmargir aðilar, arkitektar, verkfræðingar, landfræðingar, skipulagsfræðingar o.fl.,
sem hafa hlotið sérmenntun á sviði skipulagsmála eða haldgóða starfsreynslu, starfa nú
sjálfstætt. Þykir því eðlilegt að veita sveitarstjórnum og skipulagsstjóra heimild til að fela
slíkum sérfræðingum ákveðin skipulagsverkefni eftir því sem hentugt þykir og ástæða er til
hverju sinni. Er þetta nýmæli í lögum.

Í greininni er gerð grein fyrir verksviði Skipulagsstofu og skipulagsstjóra. M.a. er það
nýmæli tekið upp að Skipulagsstofa skuli beita sér fyrir rannsóknum og annast ráðgjöf á
sviði skipulagsmála.

Um 8. gr.
Grein þessi sem er nýmæli er tilkomin vegna óska fjölmargra sveitarfélaga og samtaka

þeirra um að færa þjónustu Skipulagsstofu ríkisins, sbr. 7. gr., nær sveitarfélögunum.

Um 9. gr.
Fyrri málsgreinin felur í sér þá grundvallarbreytingu frá gildandi lögum að í stað þess að

skipulagsstjóri skuli sjá um gerð skipulagsáætlana er þessi skylda lögð á herðar hinna
einstöku sveitarstjórna. Þetta er nýmæli sem á að veita sveitarstjórnum aukið frumkvæði og
ábyrgð frá því sem nú er.

Síðari málsgreinin er nýmæli og þarfnast ekki skýringar.

Um 10. gr.
Gert er ráð fyrir að í sveitarfélögum með yfir 1000 íbúa skuli kjósa sérstaka

skipulagsnefnd til að vera sveitarstjórn til ráðuneytis um skipulagsmál og er þetta nýmæli.
Fámennari sveitarfélögum er það hins vegar í sjálfs vald sett hvort þau kjósa að hafa

skipulagsnefnd eða fela byggingarnefnd að annast verkefni skipulagsnefndar.
ÞÓ þessi skylda hafi ekki verið fyrir hendi, hafa flest stærri sveitarfélög haft starfandi

skipulagsnefndir í mörg ár. Með lögskipan skipulagsnefndar í hinum fjölmennari sveitar-
félögum má vænta þess að skipulagsmál fái betri umfjöllun en ella.

Um ll. gr.
Þarfnast ekki skýringa.

Um 12. gr.
Grein þessi fjallar um samvinnunefndir um svæðisskipulag og er nær samhljóða gildandi

lögum.
Um 13. gr.

Grein þessi er að efni til í samræmi við gildandi lög.

Um 14. gr.
Grein þessi, sem er nýmæli, veitir félagsmálaráðherra heimild til að hafa forgöngu um

að láta gera landsáætlun eða landsskipulag til nokkurra ára í senn. Öðrum ráðuneytum og
stofnunum er skylt að veita allar nauðsynlegar upplýsingar varðandi þróun atvinnumála og
byggðar sem tiltækar eru en félagsmálaráðherra, sem er samræmingaraðili, lætur síðan gera
tillögu að landsskipulagi eða landsáætlun sem kynna skal á Alþingi.

Um 15. gr.
Fyrri tvær málsgreinarnar þarfnast ekki skýringa, en 3. mgr. er hinsvegar nýmæli. Þar er

gert ráð fyrir að hér eftir verði ekki hægt að stofna til nýs þéttbýlis nema með samþykki
ráðherra að fengnum umsögnum skipulagsstjóra og skipulagsstjórnar.

Um 16. gr.
Í grein þessari eru fyrirmæli um málsmeðferð svæðisskipulagstillagna og þar er um þau

nýmæli að ræða að svæðisskipulagstillögu skuli jafnan kynna fyrir íbúum svæðisins.
Samkvæmt þessari grein er samvinnunefnd það í sjálfsvald sett hvort hún leitar eftir

staðfestingu ráðherra á svæðisskipulagstillögu eða fær hana samþykkta af skipulagsstjórn.

Um 17. gr.
Grein þessi kveður á um að gera skuli aðalskipulag fyrir öll sveitarfélög landsins.
Nýmæli er að aðalskipulagstillögu skuli kynna á almennum borgarafundi áður en

sveitarstjórn tekur endanlega afstöðu til hennar.

Um 18. gr.
Í grein þessari, sem fjallar um gerð og frágang deiliskipulags, er sú nýjung að

deiliskipulag skuli ávallt auglýst og kynnt íbúum í hlutaðeigandi sveitarfélagi.

Um 19. gr.
Greinin er samhljóða 14. gr. í gildandi lögum og þarfnast ekki frekari skýringa.

Um 20. gr.
Þarfnast ekki skýringa.

Um 21. gr.
Grein þessi kveður á um hvaða skipulagsáætlanir er skylt að staðfesta en það eru

aðalskipulag þéttbýlissveitarfélaga og deiliskipulag í eldri hverfum. Samkvæmt þessu verða
nýjar byggingar í eldri hverfum ekki leyfðar nema fyrir liggi staðfest deiliskipulag
hlutaðeigandi hverfis eða reits.

Nýmæli er að deiliskipulag skuli staðfest þegar um er að ræða land í einkaeign og
eigendur óska þess.

Skipulagsáætlanir skal jafnan staðfesta ef hlutaðeigandi sveitarstjórn óskar þess.

Um 22.-25. gr.
Efnislega eru greinar þessar svo til samhljóða 17. og 18. gr. gildandi laga. ÞÓ er það

nýmæli að allar skipulagstillögur skuli auglýsa.
Það er og nýmæli í 2. mgr. 25. gr. að skipulagsstjórn lætur birta auglýsingu í Stjórn-

artíðindum um samþykkt sína á skipulagsáætlunum sem ekki er skylt að staðfesta.

Um 26. gr.
Greinin fjallar um varðveislu staðfestra og samþykktra skipulagsáætlana og er það

nýmæli. Sömuleiðis er það nýmæli að sveitarstjórn er gert skylt að auglýsa þær skipulags-
áætlanir sem hafa verið staðfestar eða samþykktar.

Um 27. gr.
Grein þessi er í aðalatriðum í samræmi við ákvæði í 20. gr. gildandi laga.

Um 28. gr.
Grein þessi er nýmæli og fjallar um úrræði skipulagsstjórnar ef sveitarstjórnir láta ekki

ganga frá lögbundnu aðalskipulagi.

Um 29. gr.
Grein þessi er samhljóða gildandi lögum og þarfnast ekki skýringa.

Um 30. gr.
Efnislega eru þetta sömu ákvæðin og nú eru í 1. mgr. 6. gr. gildandi laga.

Um 31. gr.
Grein þessi er samhljóða 3. mgr. 6. gr. gildandi laga og þarfnast ekki skýringa.

Um 32. gr.
Að efni til er grein þessi samhljóða 4. mgr. 2. gr. gildandi laga.

Um 33. gr.
Grein þessi kveður á um að endurmeta beri forsendur skipulagsáætlana eigi sjaldnar en

á fimm ára fresti. Er þetta nýmæli.
Um 34. gr.

Grein þessi er í aðalatriðum í samræmi við ákvæði 3. og 4. mgr. í 19. gr. gildandi laga og
þarfnast ekki skýringa.

Um 35. gr.
Í grein þessari felast þau nýmæli að þegar fyrirhugaðar eru breytingar á samþykktu

deiliskipulagi, sem er innan ramma staðfests aðalskipulags, skal nágrönnum gefinn kostur á
að tjá sig um breytinguna áður en sveitarstjórn afgreiðir málið til skipulagsstjórnar.

Um 36.-38. gr.
Greinar þessar eru að mestu samhljóða 7.-9. gr. gildandi laga og þarfnast ekki frekari

skýringa.
Um 39. gr.

Grein þessi er áþekk 32. gr. gildandi laga en samkvæmt henni var aðeins um heimild að
ræða. Sú skylda er lögð á sveitarstjórnir að láta gera skrá yfir allar lóðir og fasteignir í
hlutaðeigandi sveitarfélagi. ÍReykjavík og á Akureyri gilda sérstök lög um lóðaskrásetningu
en í öðrum sveitarfélögum er lóðaskráningin víða laus í reipunum.

Um 40. gr.
Efnislega svarar þessi grein til I. mgr. 31. gr. gildandi laga en er nokkru fyllri.

Um 41. gr.
Hliðstæð ákvæði um forkaupsrétt er að finna í 26. gr. gildandi skipulagslaga, sbr. einnig

lög nr. 22/1932.
Um 42. gr.

Efnislega er fyrri hluti greinar þessarar samhljóða 27. og 28. gr. gildandi laga en 3.
mgr., um heimild til að taka efnisnámur eignarnámi, er nýmæli, en margar sveitarstjórnir
hafa óskað eftir að slík heimild væri í lögum.

Um 43. gr.
Efnislega er þessi grein samhljóða 3. mgr. 29. gr. gildandi laga, og þarfnast því ekki

skýringa.
Um 44. gr.

Í VI. kafla gildandi skipulagslaga eru ákvæði um endurbyggingu einstakra byggingar-
reita í eldri hverfum. Á þær reglur hefur aldrei reynt enda eru þær flóknar og myndu eflaust
verða erfiðar í framkvæmd og eru þær því að mestu felldar niður að undanteknu ákvæði um
eignarnámsheimild ef ekki næst samkomulag milli umráðamann a fasteigna um endurbygg-
ingu byggingarreits.

Um 45. gr.
Þessi grein fjallar um ákvörðun eignarnámsbóta og eru þau ákvæði nýmæli í íslenskum

lögum en eiga sér hliðstæðu t.d. í norskum lögum. Niðurlag greinarinnar er til komið vegna
þess að í ýmsum matsgerðum virðist byggt á áætlunum um framtíðarverð.

Um 46. gr.
Grein þessi er efnislega samhljóða 30. gr. gildandi laga og þarfnast ekki skýringa.

Um 47. gr.
Hér er þeirri meginreglu haldið, sem gilt hefur og er að finna í 33. gr. gildandi laga, að

kostnaður við mælingar, loftmyndatökur og kortagerð, sem nauðsynleg er talin vegna
gerðar skipulagsáætlana, greiðist til helminga af Skipulagsstofu ríkisins og hlutaðeigandi
sveitarfélagi.

Um 48. gr.
Í grein þessari er kveðið á um skiptingu kostnaðar við gerð skipulagsáætlana. Gengið er

út frá því að sveitarfélög með yfir 1000 íbúa hafi yfirleitt tæknimenntuðum mönnum á að
skipa og geti því annast um eigið skipulag. Hins vegar er gert ráð fyrir að kostnaður við gerð
deiliskipulags fyrir sveitarfélög með færri en 1000 íbúa greiðist að hálfu af Skipulagsstofu en
að hálfu af hlutaðeigandi sveitarfélagi.

Um 49. gr.
Að efni til er grein þessi í samræmi við 2. mgr. 34. gr. gildandi laga með þeirri breytingu

að nú skuli greiða þeim sveitarfélögum sem annast gerð skipulagstillagna sinna sjálf, öll
innheimt skipulagsgjöld í sveitarfélaginu, sbr. 50. gr., í stað heimildar um að greiða þeim
helming þeirra.

Alls hafa 10 sveitarfélög fengið heimild samkvæmt þeirri grein til að annast sjálf um
gerð og endurskoðun eigin skipulags og fengið greiddan helming þeirra skipulagsgjalda sem
hafa innheimst í hlutaðeigandi sveitarfélagi. Þessi 10 sveitarfélög eru: Reykjavík, Kópavog-
ur, Garðabær, Hafnarfjörður, Seltjarnarnes, Mosfellssveit, Akranes, Akureyri, Húsavík og
Njarðvík. Hjá Kópavogi, Hafnarfirði og Akureyri hafa fastráðnir starfsmenn þessara bæja
annast skipulagsstörfin, hjá Reykjavík hefur um helmingur skipulagsvinnunnar verið unninn
af föstum starfsmönnum en hinn helmingurinn af einkaaðilum, en hjá Garðabæ, Seltjarnar-
nesi, Mosfellssveit, Akranesi, Húsavík og Njarðvík hafa skipulagsverkefnin nær eingöngu
verið unnin af einkaaðilum.

Um 50. gr.
Greinin er sama efnis og 35. gr. gildandi skipulagslaga með þeim breytingum að

skipulagsgjöld skuli miða við fasteignamat þeirra mannvirkja sem ekki eru metin til bruna-
bóta og að framlag ríkisins til framkvæmdar skipulagsmála verði eigi lægri fjárhæð en nemur
innheimtum skipulagsgjöldum liðins árs.

Um 51. gr.
Þarfnast ekki skýringa.

Um ákvæði til bráðabirgða.
Skipulagsmál á varnarsvæðum samkvæmt lögum nr. 106/1954 heyra undir utanríkisráð-

herra. Sú skipan skipulagsmála varnarsvæða, sem fylgt hefur verið frá gildistöku varnar-
samnings Íslands og Bandaríkjanna 1951, hefur gefið góða raun. Hún styrktist verulega með
setningu reglugerðar um skipulag á varnarsvæðum nr. 75/1982.

Þar sem varnarsamningur Íslands og Bandaríkjanna, sbr. lög nr. 110/1951, er uppsegj-
anlegur og gildistími hans þar af leiðandi óviss þykir rétt að hafa ákvæði um skipulagsmál á
varnarsvæðum bráðabirgðaákvæði við lögin en ekki í meginmáli þeirra.

15


